Aðalfundur SAF – árið 2005
Ræða formanns.

Samgönguráðherra, ágætu félagar og gestir.

Velkomin á aðalfund SAF árið 2005
Nú er enn eitt ár að baki og ég vil byrja á því að bjóða alla félaga og gesti velkomna á þennan sjöunda aðalfund SAF.  Ferðamönnum, sem heimsækja landið okkar fjölgar enn ár frá ári og er það að sjálfsögðu gífurlega áhugaverð og góð þróun.  Þetta segir þó aðeins hálfa söguna – við getum ekki lifað af fjöldanum einum saman.  Afkoma í ferðaþjónustu hefur almennt ekki verið nægilega góð og eitt af helstu stefnumálum SAF hefur verið að leggja sitt á vogarskálarnar til að breyta þessu.  Mikið hefur áunnist í þessu og ég tel að við séum á réttri leið.  

Við erum þriðja stoðin í íslensku efnahagslífi
Ferðaþjónustan hefur fyrir löngu skipað sér á stall sem þriðja stoðin í íslensku efnahagslífi.  Mikill hluti af hagvexti undanfarinna ára hefur verið tilkominn vegna aukningar í ferðaþjónustu.  Fjöldi fólks á afkomu sína undir að vel takist til í ferðaþjónustunni.  Okkur þótti það áhugavert þegar fyrirtæki í upplýsingatækni settu fram þá stefnu að verða það sem þau kölluðu þriðju stoðina í íslensku atvinnulífi.  Við teljum að sú stoð sé þegar frátekin og við höfum ekki í hyggju að láta hana af hendi.  Við munum hins vegar að sjálfsögðu fanga því, ef fjórða stoðin kemur – og síðan sú fimmta og sjötta.  Fjölbreytni í atvinnulífi mun koma öllum landsmönnum til góða og auka fjölbreytni og möguleika fyrir þá sem hér vilja starfa.  Slík fjölbreytni mun einfaldlega auka möguleika ferðaþjónustunnar enn frekar.       

Súlurit um fjölda ferðamanna – og gjaldeyristekjur
Á árinu 2004 komu hingað til lands um 362.200 ferðamenn, og  fjölgaði þeim um rúmlega 13% frá árinu áður.  Þetta er frábær árangur eftir mjög mikla aukningu á milli áranna 2002 og 2003.  Gjaldeyristekjur af erlendum ferðamönnum voru hins vegar um 40 milljarðar og jukust þær því aðeins um 5,5%  frá árinu áður.  Það vekur athygli, að tekjur vaxa mun minna en fjöldi ferðamanna á síðasta ári.  Það er rétt að minna á, að samkvæmt stefnumótun SAF er stefnt að því að tvöfalda gjaldeyristekjur af erlendum ferðamönnum á næstu 6-7 árum.  Það er að sjálfsögðu tekjur sem skipta mun meira máli en einföld talning á fjölda ferðamanna.  Helsta skýring á þessari þróun er hið gríðarlega sterka gengi íslensku krónunnar.  Gengismálin hafa mjög mikil áhrif á afkomu fyrirtækja í ferðaþjónustu og það er ljóst að þessi staða vekur ugg um þróun á næstu mánuðum.  Stór hluti tekna ferðaþjónustufyrirtækja er í erlendum gjaldmiðlum, en stærstur hluti kostnaðar er í íslenskum krónum.  Við höfum engin tækifæri til að flytja starfsemi okkar til landa með lægri kostnað – Ísland er að sjálfsögðu staðurinn sem ferðamenn vilja heimsækja.  Hreinn samdráttur varð í gjaldeyristekjum af ferðaþjónustu á síðasta ársfjórðungi ársins 2004, þrátt fyrir að fjöldi ferðamanna hafi vaxið á þeim tíma.  Eitt af stærstu verkefnum SAF er að tryggja ávallt eins góð rekstarskilyrði greinarinnar eins og mögulegt er hverju sinni og að samkeppnisstaða greinarinnar batni helst gagnvart öðrum áfangastöðum, sem við erum í samkeppni við.  Það er ljóst að umrædd gengisþróun skapar vanda og að rekstrarskilyrði greinarinnar líða mjög fyrir það eins og staðan er í dag.  Það veldur einnig áhyggjum að mjög hátt gengi krónunnar rýrir samkeppnisstöðuna, þar sem kostnaður hefur hækkað mjög hér á landi í erlendum myntum.  Við þurfum því að hafa áhyggjur af eftirspurn á ferðum til Íslands.  Það er ýmislegt sem bendir til að ákveðinnar tregðu sé nú þegar farið að gæta, sérstaklega á hópamarkaði.  Ýmsir áhugaverðir áfangastaðir í Austur Evrópu hafa verið að vaxa, þar sem kostnaður er mun lægri en hér á landi.  Við verðum því að gæta okkar að missa ekki niður þann gríðarlega góða árangur sem við höfum náð á undanförnum árum.  Við verðum að halda vöku okkar og allir aðilar, bæði fyrirtækin í greininni, stjórnvöld og aðrir hagsmunaaðilar verða áfram að taka höndum saman til að tryggja áframhaldandi vöxt.  Það er rétt að minna sífellt á, að hagsmunir okkar allra eru gríðarlegir – og þá ekki síst hins opinbera.  


Gengisþróun mjög erfið – handstýring þó engin lausn !
Okkur ætti það öllum að vera ljóst, að tími handstýringar á gengi krónunnar af hálfu stjórnvalda er liðin tíð.  Gengi þróast nú á frjálsum markaði og á meðan mikil þensla er hér í efnahagslífinu, framkvæmdir miklar í virkjunum og álverum, má reiknað með að gengi haldist áfram hátt.  Hvaða leiðir eru þá færar ?  Við höfum verið að hvetja félagsmenn til að nýta sér leiðir í gengisvörnum, til þess að reyna að mæta þessari þróun eins og unnt er.  Það verður að segjast, að þessi þjónusta hefur ekki verið mikið notuð af félagsmönnum – menn virðast frekar kjósa að taka þessa árlegu rússíbana ferð, sem eðli mála samkvæmt fer upp og síðan niður eftir atvikum.  Gengisvarnir eru að sjálfsögðu engin algild lausn á þessum vanda, en þær geta þó mildað út sveiflur ef vel er á haldið og lagað vandann til skamms tíma.  Það er þó mun  mikilvægara, að þegar illstýranlegur vandi steðjar að eins og gengisþróunin óhjákvæmilega er, þá sé gripið til allra þeirra aðgerða sem mögulegt er, til að milda höggið, sem atvinnugreinin verður óhjákvæmilega fyrir.  
Fjárfesting í markaðssetningu er lykilatriði – verðum að halda áfram þar sem frá var horfið !
Það urðu okkur því mikil vonbrigði, þegar stjórnvöld ákváðu nú í upphafi árs að draga mjög úr fjárframlögum til markaðsetningar Íslands á erlendum mörkuðum.  Það hefur áður komið fram í máli okkar, að það var mikil framsýni sem stjórnvöld sýndu í kjölfar hryðjuverka í Bandaríkjunum – þegar ákveðið var, að fjárfesta í markaðssetningu frekar en að draga saman eins og flestar aðrar þjóðir gerðu.  Þetta er örugglega ein skýring á því hve vel hefur tekist til í uppbyggingu ferðaþjónustu hér á landi.  Hagsmunir okkar allra eru miklir og við megum alls ekki missa sjónar á sameiginleg markmið – að tryggja áframhaldandi uppbyggingu ferðaþjónustu.  Það er mjög slæmt að draga úr markaðssetningu – á sama tíma og við erum að glíma við ímynd um hátt verðlag og samkeppni við ódýrari áfangastaði.  Við getum líka rætt um áralangt baráttumál okkar um lækkun áfengisgjalds, sem er hærra hér en hjá nokkru nágrannalandi.  Við höfum litið svo á, að hátt áfengisverð hér á landi veiki samkeppnisstöðu okkar – jafnvel sérstaklega þegar um viðskipti við stærri hópa er að ræða.  Við skorum á stjórnvöld að standa með okkur áfram að uppbygginu góðra mála í ferðaþjónustu hér á landi.

Nýir möguleikar í dreifingu á Internetinu
Meginumræður á þessum aðalfundi munu snúast um dreifingu afurða í gegnum Internet og hvernig breytingar eru sífellt að verða á kauphegðun viðskiptavina með tilkomu þessarar nýju dreifileiðar.  Það er gífurlega nauðsynlegt fyrir alla aðila í ferðaþjónustu, að skoða þessar dreifileiðir – athuga þá möguleika sem skapast með beinni markaðssetningu á afurðum til viðskiptavina.  Eins og alltaf þegar nýungar koma fram, fylgja þeim ákveðin áhætta.  Eitt af því sem rætt hefur verið er mun gegnsærri verðlagning, sem oftast leiðir til lægra verðlags, þar sem viðskiptavinir eiga einfalt með að gera samanburð á verðum – við aðra áfangastaði eða keppinauta.  Viðskiptavinir versla með mun minni fyrirvara en áður, þannig að óvissa ríkir oft um eftirspurn – jafnvel á háannatíma.  Það er hins vegar mun meira um ný og mjög spennandi tækifæri sem dreifileið eins og Internetið skapar.  Við eigum mun betri og greiðari aðgang beint að viðskiptavinum okkar.  Áhugi á Íslandi er áfram mikill og vaxandi og þessi dreifileið skapar einfalt tækifæri fyrir áhugasama, að afla sér upplýsinga og jafnvel kaupa ferðir til staða, sem vekja áhuga.  Það verður mjög áhugavert að heyra fyrirlestra Magnúsar Orra Schram og Theodore Evers hér á eftir, þar sem þeir mun fræða okkur nánar um möguleika og hættur sem Internetið skapar fyrir fyrirtæki í ferðaþjónustu á Íslandi.  Það verður einnig áhugavert að hlusta á pallborðið hér á eftir og heyra af reynslu fyrirtækja, sem mörg hver hafa náð mjög góðum árangri í dreifingu afurða sinna á Netinu.  Við verðum að fylgjast vel með breytingum á markaði – sem sífellt verða örari með vaxandi tækni.  Komandi kynslóðir munu kaupa vörur á allt annan hátt en við gerum í dag – þessi dreifileið mun aðeins vaxa áfram á næstu árum.  
Stefnumótun SAF – meginmál eru arðsemi fyrirtækja og aukinn áhugi fjárfesta á greininni 
Ágætu félagar . . . 

Eins og þið vitið var á árinu 2003 mikil vinna lögð í stefnumótun SAF fyrir næstu árin og var stefnumótunin kynnt á síðasta aðalfundi samtakanna.  Stjórn SAF hefur notað þessa vinnu sem nokkurs konar leiðarljós í vinnu sinni á síðasta ári.  Eitt af meginmarkmiðum okkar er að tryggja, að ferðaþjónustan verði áfram ein af meginstoðum íslensk efnahagslífs.  Það er lykilatriði, að tryggja betri arðsemi fyrirtækja í ferðaþjónustu og við höfum einnig sett okkur það markmið, að greinin verði talin áhugaverður fjárfestingarkostur hjá innlendum sem erlendum fjárfestum.  Það er skoðun okkar, að til að ná þeim vexti í ferðaþjónustu, sem stefnt er að, sé nauðsynlegt að fá fjárfesta inn í greinina, til að tryggja uppbygginu á helstu grunnþáttum sem nauðsynlegir eru.  Við þreytumst seint á að hvetja alla félagsmenn til að skoða þessi mál af mikilli kostgæfni og velta því fyrir sér hvernig unnt er að auka arðsemi greinarinnar með öllum ráðum.  

Upplýsingar eru nauðsynlegt tæki í nútímarekstri
Eitt af því sem bent hefur verið á, er nauðsyn þess að hafa góðar og aðgengilegar upplýsingar um stöðu hinna ýmsu greina, sem til ferðaþjónustu telja.  Við erum enn að berjast við að fá félagsmenn til að senda nauðsynlegar upplýsingar um rekstur sinn til þeirra, sem þeim upplýsingum safna.  Ég vil nota tækifærið til að hvetja félagsmenn enn og aftur til að taka þátt í þessu starfi með okkur.  Á málþingi SAF núna í haust kom það mjög skýrt fram hjá frummælendum, að fyrirliggjandi upplýsingar um fyrirtæki í ferðaþjónustu væru takmarkaðar, jafnvel tortryggilegar og alls ekki nægar til að tryggja aukinn áhuga fjárfesta.  Við verðum að taka þessar ábendingar alvarlega og ef við erum sammála þeim stefnumiðum sem sett hafa verið fram af SAF er nauðsynlegt að vinna að því að koma þessum málum í lag.  


Umhverfismál í brennidepli
 Á síðasta starfsári var umhverfisnefnd SAF endurvakin og má því segja, að umhverfismál hafi nokkuð verið sett í brennidepil á árinu.  Þetta er einnig í samræmi við stefnumótun SAF, þar sem fram kemur að umhverfismál skipa veigamikinn sess í starfi okkar og uppbyggingu ferðaþjónustu hér á komandi árum.  Megináhersla í störfum nefndarinnar á árinu var á vottunarmál og kynntu nefndarmenn sér ýmsa þætti í þeim málum.  Umræða hefur verið um það, hvort umhverfisvottun geti bætt samkeppnisstöðu landsins og/eða fyrirtækja, sem vilja notfæra sér slík tækifæri.  Það verður mjög spennandi að fylgjast með þróun þessarar umræðu.  Stefnt er að því að vinna áfram að þessum málum á næsta starfsári.

Lagaumhverfi ferðaþjónustunnar verður endurskoðað
Á undanförnum árum hefur oft verið rætt um nauðsyn þess að endurskoða gildandi lagaumhverfi ferðaþjónustunnar.  Eins og þið vitið eru lögin að grunni til frá árinu 1967.  Miklar breytingar hafa átt sér stað síðan þessi lög voru sett og það er því ljóst að tímabært er að gera breytingar til að mæta þörfum nútímans.  Mikil vinna var unnin á síðasta ári og tók hún Erna okkar þátt í henni af okkar hálfu.  Frumvarp hefur verið í smíðum og hefur verið lagt fyrir þingflokka til kynningar.  Það eru ýmis atriði sem eru góð í þessu nýja frumvarpi.  Skerpt er á mikilvægi ferðaþjónustunnar og ýmsir ferlar eru einfaldaðir frá því sem áður var.  Við höfum fagnað mörgum þessara breytinga sem lagðar hafa verið fram.  Einn áhugaverðasti hluti laganna snýr að uppsetningu á stjórnsýslu þeirri sem snýr að ferðaþjónustu.  Við höfum lagt fram hugmyndir um aðgreiningu markaðmála frá öðrum þáttum verkefna sem unnin eru af hálfu hins opinbera.  Við höfum byggt hugmyndir okkar á ályktunum, sem samþykktar hafa verið af fundum sem þessum – og á vinnu sem áður hefur verið unnin í ýmsum vinnuhópum.  Það er skemmst frá því að segja að ekki hefur verið tekið tillit til þessara hugmynda í þeim drögum sem nú liggja fyrir og höfum við lýst óánægju okkar með það.  Í núverandi drögum er gert ráð fyrir að stofnuð verði Ferðamálastofa í stað Ferðamálaráðs.  Í raun er gert ráð fyrir, að þar verði unnin sú vinna sem nú er í Ferðamálaráði, en að auki eru nokkrir málaflokkar fluttir frá Samgönguráðuneyti og til þessarar nýju stofu.  
Ferðamálastofa mun sjá um markaðsmál – ferðamálaráð verður ráðherra til ráðgjafar

Helstu rök sem notuð hafa verið gegn því að aðgreina markaðsmál frá eins og við höfum lagt til eru, að ekki standi til að stofna aðra ríkisstofnun um slík mál sérstaklega.  Því er gert ráð fyrir því, að úrvinnsla markaðsmála ferðaþjónustu verði áfram sinnt frá Ferðamálastofu, sem var áður skrifstofa Ferðamálaráðs.  Verkefnum Ferðamálaráðsins sjálfs er breytt og á það nú að vera ráðherra til ráðgjafar í markaðsmálum og leggja fram tillögur um áherslur í upphafi hvers árs.  Auk þess er gert ráð fyrir að ráðið verði ráðherra til ráðgjafar í ýmsum öðrum málum sem hann kann að telja þörf á að senda þangað.  Það er ljóst að ekki er verið að koma til móts við þær hugmyndir sem greinin hefur rætt um breytingar á vinnu við markaðsmál ferðaþjónustu.  Eins og áður segir er þó margt til bóta í þessu frumvarpi og við höfum fagnað þeim breytingum.  Við munum áfram vinna að þessum málum og koma hugmyndum okkar á framfæri.

Iceland Naturally til Evrópu

Samtökin hafa lagt áherslu á aukið samstarf innan greinarinnar og einnig við aðrar atvinnugreinar, sem vinna að markaðssetningu á erlendum mörkuðum.  Það hefur verið stefna okkar, að vegna smæðar landsins og takmarkaðra fjárráða, þá séum við betur sett með að reyna að auka samstarf sem mest til að láta rödd okkar heyrast sem víðast og eins hátt og mögulegt er.  Samstarf um Iceland Naturally í Bandaríkjunum hefur gefið góða raun, þar sem ferðaþjónustufyrirtæki tóku höndum saman við önnur útflutningsfyrirtæki og hið opinbera um markaðssetningu á völdum svæðum.  Það er mjög ánægjulegt að vita að nú hefur verið ákveðið að reyna samskonar uppsetningu á Evrópumarkaði og verður verkefnið Iceland Naturally kynnt á mörkuðum í Þýskalandi, Frakklandi og Bretlandi á næstu mánuðum.  Vonanandi verður niðurstaða á þessum mörkuðum jafngóð og þar sem þetta hefur verið reynt áður.  Það er áfram skoðun okkar, að stefnt skuli að eins miklu samstarfi og mögulegt er, bæði milli fyrirtækja innan greinarinnar, á landsvæðum hér innanlands og við önnur fyrirtæki, sem sinna markaðssetningu á erlendum mörkuðum.  Það er trú okkar að slíkt samstarf muni skila mestum árangri fyrir ferðaþjónustu í heildina.

Menntamál í brennidepli – könnun á menntunarþörf
Á síðasta ári var lokið ýmsum verkþáttum í stórverkefni okkar "Könnun á menntunarþörf í ferðaþjónustu".  Þetta verkefni hefur verið unnið með vísan í stefnu SAF um aukna fræðslu og fagmennsku í greininni.   Samtökin okkar höfðu frumkvæði að því að vinna að viðamikilli þarfagreiningu á sviði fræðslu- og menntunar í ferðaþjónustu og hefur hún verið unnin í samvinnu við VR, Eflingu, Starfsafl og Starfsgreinaráð um náttúrunýtingu.  Menntamálaráðuneytið og  starfsmenntasjóður hafa auk þess styrkt verkefnið myndarlega.  Markmið verkefnisins er að greina menntunar- og fræðsluþarfir ferðaþjónustunnar og leitast við að varpa ljósi á framtíðarþarfir hennar.  Með þessu er hægt að renna styrkari stöðum undir greinina með viðeigandi námsframboði og aðgerðum, bæði af hálfu opinberra aðila, sem og af hálfu annarra hagsmunaaðila og greinarinnar sjálfrar.  Verkefnið hefur verið unnið mest af Sigríði Þrúði Stefánsdóttur og Arneyju Einarsdóttir hjá HRM-rannsóknir og ráðgjöf, í góðu samstarfi við Jón Torfa Jónasson prófessor og Félagsvísindastofnun.  Nú þegar hafa verið tekin viðtöl við um 10 einstaklinga úr ferðaþjónustunni og settir hafa verið saman um 5 rýnihópar með samtals um 40 þátttakendum úr atvinnugreininni.  Ég vil fá að nota tækifærið og þakka þessum aðilum hér sérstaklega þeirra mikilvæga framlag til verkefnisins.  Þó að þegar hafi komið fram athyglisverðar áfanganiðurstöður, verður einnig lögð fyrir sérstök viðhorfskönnun um miðjan maí  fyrir starfsfólk og stjórnendur í greininni sem við vonum að þið munið öll taka þátt í og jafnframt hvetja ykkar starfsfólk til þátttöku.

Áhugaverður dagur framundan – góða skemmtun !
Kæru félagar . . . !

Ég hef hér farið í gegnum þau mál sem hæst hafa borið á okkar vettvangi á síðasta starfsári og verða áfram stór á næstu misserum.  Þó að staða í gengismálum hafi neikvæð áhrif á stöðuna í dag, þá er það einnig ljóst að möguleikarnir í framtíðinni eru gríðarlegir, ef við vinnum okkar vinnu vel.  Ef markmið okkar um áframhaldandi vöxt eiga að nást, þá eru framundan miklar fjárfestingar í þeim grunnþáttum sem þarf til að geta tekið við svo mörgum góðum gestum.  Markaðsetning er lykilatriði og við verðum áfram að fjárfesta í henni.  Við verðum því áfram að tryggja nýsköpun og fagmennsku í greininni.  Við höfum fengið mjög athyglisverða fyrirlesara til að ræða við okkur um nýjar dreifileiðir og möguleika sem það skapar fyrir fyrirtæki í okkar grein.  Það verður mjög áhugavert að heyra hvað þeir hafa að segja okkur um þessi mál.  Ég vona að þessi dagur verði okkur öllum mjög árangursríkur og ekki síður skemmtilegur.  Ég hef nú verið formaður samtakanna okkar í tvö ár og því er komið að því að kjósa um formann.  Ég hef ákveðið að gefa kost á mér aftur og vonast til að fá umboð ykkar til að vinna áfram að skemmtilegum verkefnum á vettvangi SAF næstu tvö árin.  Þetta hefur verið mjög skemmtilegur tími og ég vil nota tækifærið til að þakka samstjórnamönnum mínum fyrir frábært samstarf á liðnum árum.  Ég vil líka fá að þakka frábærum starfsmönnum okkar, þeim Ernu, Þorleifi og Mörtu fyrir frábært samstarf.  Þau vinna mjög óeigingjarnt starf í þágu okkar allra á hverjum degi.  Ég vona að við getum notið krafta þeirra um ókomin ár.
Ég vil að lokum gera það að tillögu minni að Friðrik Pálsson, framkvæmdarstjóri ferðaþjónustunnar Oddhóls verði skipaður fundarstjóri hjá okkur í dag og að Helga Ingimundardóttir frá Ferðaþjónustu Suðurnesja verði skipaður fundarritari.  Ef ekki koma fram aðrar hugmyndir telst þetta samþykkt og bið ég þau bæði að taka til starfa.  Ég segi hér með sjöunda aðalfund Samtaka ferðaþjónustunnar settan.

